
1 
సమస్య

ఈ పుస్తకంలో ప్రధానమైన ఇతివృత్తం తులనాత్మక భాషాశాస్త్రాభివృద్ధిలో 
పందొమ్మిదవ శతాబ్ది రెండవదశకంలో ఫోర్ట్ సెయింట్ జార్జ్ కళాశాల (మద్రాసు) 
ప్రాంగణంలో ద్రావిడ భాషా కుటుంబ భవన నిర్మాణ ప్రక్రియలో తెలుగు భాషాధ్యయన 
పాత్ర, దాని వ్యాకరణ సంప్రదాయం, దాని చారిత్రక సంబంధం. రాజనీతి, పరిపాలనా 
సిద్ధాంతాల విద్యార్థినైన నేను సివిల్ సర్వీసుల సంస్కరణలో భారతీయ అనుభవాన్ని, 
పద్ధెనిమిదవ శతాబ్ది చివరిలోను, పందొమ్మిదవ శతాబ్ది ప్రారంభంలోను సివిల్ సర్వీస్ 
పరీక్షల వ్యవస్థీకరణ, లిఖిత పరీక్షల నిర్వహణ ప్రాసంగికతను అధ్యయనం చేయడంలో 
ఆసక్తి కలిగినవాణ్ణి. ఆధునిక ప్రపంచానికి బ్రిటిష్ ఇండియా ప్రసాదించిన విలువైన 
వారసత్వం ఇది. అయితే ఇది అంతగా ప్రసిద్ధిపొందలేదు (ఓమాలీ 1931; మిశ్రా 
1954: 378). ఇది చాలా ముఖ్యమైన విషయమే అయినప్పటికి నా అధ్యయనానికి 
సంబంధించి కాదు. ఈ అధ్యయనంలో ప్రవేశించాను కాబట్టి రేఖా మాత్రంగా దీని 
పరిధిని వివరిస్తాను.

పద్ధెనిమిదవ శతాబ్ది చివర, పందొమ్మిదవ శతాబ్ది ప్రారంభంలో బ్రిటిష్ 
ఇండియాలో పాలనా సంస్కరణల అంశాన్ని అనేక కారణాలు, ఆలోచనలు, 
ఆసక్తులు ముందుకు తోశాయి. వలసపాలన ప్రారంభదశలో ఈస్టిండియా కంపెనీ 
డైరెక్టర్లు తమ ప్రాపకాన్ని విచ్చలవిడిగా వాడడం, కంపెనీ ఉద్యోగులు, అధికారుల 
(భారతీయులతో సహా) లో లంచగొండితనం, దురాశాపరత్వం సుప్రసిద్ధమైన 
లక్షణాలు (రత్నస్వామి 1935: 1-21). తక్కువ జీతాలు, కంపెనీ ఉద్యోగులు ప్రైవేటు 
వ్యాపారం నిర్వహించుకొనే హక్కు పాలన వ్యవస్థలో అవినీతిని సర్వసామాన్యం 

చేశాయి. ఆ కాలపు దుష్పరిపాలన, లంచగొండితనం, పతనస్థితికి రాబర్ట్ క్లైవు 
ఆత్మహత్య (1774), వారెన్ హేస్టింగ్స్ అభిశంసన ప్రక్రియ అద్దం పడతాయి. భారత 
ప్రజలు, ఇంగ్లాండు ప్రజలు వారి పాలనా వ్యవస్థ కూడా ఈ అసమర్థ, అవినీతి వ్యవస్థ 
భారాన్ని, దెబ్బను తట్టుకోవలసి వచ్చింది. ఈస్టిండియా కంపెనీ వర్తకుల, అధికారుల 
అక్రమ సంపాదన కలిగించిన ‘ప్రాణాంతకమైన ఫలితాల’ పట్ల బ్రిటిష్ ప్రజాభిప్రాయం 
గాఢంగా ఆందోళన చెందింది. 1770 లో ‘విదేశీబంగారం దిగుమతిదారులు 
పార్లమెంటులోకి వ్యక్తిగత అవినీతి ద్వారా తుఫానులాగా ఎలా ప్రవేశించారంటే దాన్ని 
ఏ ప్రైవేటు వ్యక్తులూ వారసత్వంగా పొందిన సంపద ఆపలేకపోయింది’ అని చెప్తారు 
(ఓ మాలీ 1941: 708). భారతదేశంలో బ్రిటిష్ పాలన తొలిదశాబ్దాలలో కంపెనీ 
సంపాదించిన భూభాగాలలో అధికారమూ, ప్రజలలో ఒక క్రమ వ్యవస్థ దాదాపు 
పూర్తిగా కుప్పకూలిపోయాయి. ఒక వర్తక సంస్థ నుండి ఒకరాజ్యాధికారవ్యవస్థగా 
కంపెనీ పునర్జన్మ నెత్తే ప్రక్రియ అరాచకం, గందరగోళం, స్వార్థ, అవినీతి అధికారులు 
యథేచ్ఛగా వినియోగించిన అధికారాలతో కునారిల్లిపోయింది. ఫలితంగా 
ప్రజలు కష్టాలు, బాధల పాలయ్యారు. అందువల్ల ఇంగ్లాండులో ప్రజాభిప్రాయం 
భారతదేశంలోని ఈ అవ్యవస్థను చక్కదిద్దాలని, ఆవిధంగా బ్రటిష్ వారి పట్ల సద్భావాన్ని 
నెలకొల్పాలనీ, తూర్పున ‘రెండవ బ్రిటిష్ సామ్రాజ్యా’న్ని కాపాడుకోవాలనీ (మొదటి 
సామ్రాజ్యం 1776 లో ఉత్తర అమెరికాలో కూలిపోయింది) పోటెత్తింది. వరుసగా 
భారతదేశంలోనూ, అమెరికాలోను 1750-83 మధ్యకాలంలో సామ్రాజ్యాల 
నిర్మాణ, పతనాలపై పి.జె. మార్షల్ అధ్యయనం ప్రేరణ నిచ్చేది, ప్రబోధాన్నిచ్చేది కూడా 
(2005). పైగా పద్ధెనిమిదవ శతాబ్ది చివర భారతదేశంలో బ్రటిష్ పాలన ఒక నైతిక 
స్వరాన్ని, భారత ప్రజలు, సమాజాన్ని నాగరీకరించే లక్ష్యాన్ని చేపట్టింది. 

పార్లమెంటు దర్యాప్తు, అనంతరం పిట్స్ ఇండియా చట్టం (1784), ఛార్టర్ 
చట్టాలు (1793, 1813, 1833, 1853) ద్వారా భారత పాలనా వ్యవస్థ నియంత్రణ, 
సంస్కరణలు దాని ముఖ్యఫలితాలు. ఇవి హెయిలీ బరీ కళాశాలలో శిక్షణ పొందని 
అభ్యర్థులకు మెల్లగా 1829 లో భారత సివిల్ సర్వీసు పరీక్షలను ప్రవేశపెట్టడానికి 
దారితీశాయి (1806 లో హెర్ట్‌ఫర్డ్ కాజిల్‌లో స్థాపించిన ఈ కళాశాల 1809 
లో ఈస్టిండియా కంపెనీ సివిల్ సర్వెంట్లకు శిక్షణ నివ్వడానికి హెయిలీ బరీకి 




